
Bizkaiko gailurrari begira 

Gorbeia mendiaren historia, paisaia eta geografia biltzen dituen liburua kaleratu berri du Bizkaiko Foru Aldundiak. 

Mikel Carramiñana - Bilbo 

Mendizale gehien erakartzen duen Bizkaiko eta Arabako mendigunea da Gorbeia. Ez da harritzekoa; izan ere, gailurretik ikuspegi ikusgarria dago, eta mendiak duen malda errazerako ordain eskuzabala da. Itxinako kareharrizko basoa, bere leize sakonekin, Arrabako belardiak, aztarna megalitikoak eta baselizak dira Gorbeiak ezkutatzen dituen altxor ederretariko batzuk. Guztien artean nagusi, baina, gorengo gailurreko gurutzea da, bisitari guztien helmuga eta mendigune honetako ezinbesteko ikurra. 

Euskal Herriko liburu dendetan, mendizaleentzako askotariko gidak aurki daitezke apalategietan. Gorbeia bera da gidaliburu horietako askoren protagonista, baina gutxik ematen dute Bizkaiko Foru Aldundiak kaleratu berri duen Gorbeia liburuak biltzen duen informazio oparoa. Mendiguneari buruz orain arte egindako entziklopediarik garrantzitsuena da edo, gutxienez, Bizkaiko malda eta inguruko herriei buruzko gidarik zabalena. Mendiaren orografia, fauna, paisaia, historia, ekosistemak eta bestelako alderdiak dira liburuak jorratzen dituen aztergaiak. 

Euskaldunek Gorbeiak eskaini izan dituen baliabideak ustiatu egin dituzte eta, mendeetan, jarduera ekonomiko ugariren plaza izan da mendigunea. Besteak beste, basoko fruituen bilketa, ehiza, baso-mozketa, landare-ikatza, karea eta izotza egin izan dute bertan. Naturaren iturri oparo horretaz bizi izan direnen aztarnak inguruneak aldarazi ditu, eraikuntzak direla edota beharginen jardueren ondorioz. Aipatutakoekin batera, artzaintza da, aspalditik, Gorbeian izan den lanbiderik garrantzitsuena. 

Nekazaritzak ez zuen lekurik aurkitu goiko mendietan, klimaren eta orografiaren ondorioz. Abeltzaintza, aldiz, aspalditik izan da nagusi Gorbeiako magaletan. Oraindik ere jarduera nagusia horixe da, nahiz eta artzainak eta etxolak urterik urtera gutxituz doazen. Zelai handiek animaliek behar izan duten guztia eskaini dute betidanik, lurraren erabilera mugatu zuten arte. Jabetza komunalekoak eta pribatukoak banandu zituztenetik, lur komunalak zenbait udalerriren jabetzakoak ziren eta, bertako auzotarrek, askatasun osoz erabiltzen zituzten larreak, kanon bat ordainduta. 

ERRALDOIAREN JAIOTZA. Duela ehun milioi urte inguru, Kretazikoan, gertatu zen Gorbeia mendiguneko gertakaririk nagusietako bat. Garai hartan, sakonera txikiko itsaso batek estalita zeuden Bizkaia eta Arabako lurraldeak. Horri esker, bizitza organismoak ugaritu egin ziren eta animalia horien oskol eta hezurdurak itsasoaren hondoan pilatzen hasi ziren. Denborarekin, indar orogenikoen ekintzaren eraginez, kareharrizko haitzen geruza handiak sortu ziren. Kretaziko garaia amaituta, geologoek orogenia alpetarra deritzoten fenomenoa gertatu zen eta, ondorioz, plaka iberiarraren oinarriak tolestu eta altxatu egin ziren. Ur azpian sedimentatutako materialak garaiera desberdinetan agertu ziren eta, Bizkaiko lurrak sortu ahala, mendikateak ere sortu ziren; tartean, Gorbeia mendigunea. 

Egungo paisaiak, ordea, hainbat higaduraren ondorioa izan dira eta, oraindik ere, etengabeko prozesu geologikoan daude murgilduta Gorbeiako gailur eta maldak. Alabaina, ezinezkoa da epe laburrera aldaketarik atzematea. Pagomakurretik Arrabarako igoeran argi ikus daitezke mendigune osoan dauden material geologiko guztiak; izan ere, bidean gora egin ahala hainbat geruza ageri dira. 

Mendizale eta geologoek ez ezik, paisaia eta argazki ederrak atsegin dituztenek ere gozatuko dute Gorbeia liburuarekin; izan ere, Angel Dominguezen irudiak eta Zigor Arteagaren argazkiak apaingarri baino askoz ere gehiago dira. Ortzadar taldeak sinatzen ditu testuak, mendizale eta ikerlari askoren emaitza baita liburua. Bi mila ale besterik ez du egin Foru Aldundiak, eta horietatik erdiak liburutegietan izango dira dagoeneko. liburu dendetan eskuratzerik ez dutenek, baina Interneten ere izango dute Gorbeia aztertzeko aukera, Foru Aldundiaren webgunean. 

Basajaunaren eremuan 

Euskal Herriko historiaren lekukoa izan da askotan Gorbeia mendigunea. Historiaurretik hasi eta gaur egun arte, hainbat erlijio eta erritok egin dute topo mendiaren magal eta gailurretan. Kristautasuna Euskal Herrira heldu aurretik, naturari lotutako sinesmenak ziren nagusi eta, horietariko batzuek, kristauen aroan ere iraun zuten. Baseliza eta eliza ugari dago Gorbeian, eta bakoitzak istorio ugari izango ditu gordeta ditu bere harrietan. 

Liburuak errito, erlijio eta tradizioek utzitako aztarnei buruzko informazioa ere bildu du. Aztarna megalitikoak, esate baterako, oparoak dira Gorbeian, iruinarriak eta trikuharriak batez ere. Barandiaranek eta beste ikerlari modernoek eginiko indusketen berri eman dute gidaliburuan. 

Gorbeiagana deritzon gailurrak aipamen berezia merezi du; izan ere, mendeetan deiadar egiten zuten handik Gernikako Batzar Nagusietara joateko. Horrez gain, bataila asko egin izan dituzte bertan, azkenak, 36ko gerran. Gailurretatik nazionalen hegazkinen bonbardaketei aurrea hartzeko aukera zuten gudariek. 1937ko ekainaren 16an galdu zuten errepublikazaleek Gorbeiagana. 

Elezaharretan ere aberatsa da Gorbeia, gehienak Itxinan aritzen ziren Orozkoko artzainak dituzte protagonista. Anbotoko Mari, galtzagorri, sorgina, basajaun, lamina eta bestelako pertsonaia mitologikoen kondairak biltzen ditu liburuak, haien jatorriaren berri eman eta mendigunearekin lotzen dituzten istorioen laburpena egiten du. Azken finean, euskal baso eta mendi guztietan mitoek badute lekurik gaur egun ere. 

 

